Prynu cwch
[Cofiwch addasu’r eirfa a’r dafodiaith i siwtio’ch ardal]
Cefndir Beiblaidd: Josua 3,4
Cymeriadau: 
Dan, Benji a Josua (mae croeso i chi newid enwau Dan a Benji er mwyn eu gwneud yn ferched.)
Benji:
Helo Dan. Wyt ti’n fodlon mynd fifty-fifty i brynu cwch hefo fi?
Dan:
Cwch? Pam tisio prynu cwch Benji?
Benji:
Dw i wedi clywed ein bod ni’n mynd i groesi’r afon Iorddonen fory. Mae’r afon wedi gorlifo, mae na ddŵr ym mhobman. Mae’r afon yn ddyfnach ac yn llifo’n gyflymach na’r arfer.
Dan:
Pwy sydd wedi deud ein bod ni am groesi’r Iorddonen?
Benji:
Josua.
Dan:
Josua?
Benji:
Ia, Josua! Weithiau dw i’n meddwl fod ganddo fo identity crisis. Pwy mae o’n feddwl ydy o – Moses! 
Dan:
Moses?
Benji:
Ia, Moses. Y Moses wnaeth arwain ein pobl ni allan o’r Aifft, ac fe groeson nhw’n Môr Coch heb wlychu. Fe estynnodd Moses ei law tuag at y môr, a dyma Duw yn gyrru gwynt cryf o'r dwyrain i chwythu drwy'r nos a gwneud i'r môr fynd yn ôl. Dyma'r môr yn gwahanu,  a dyma’r bobl yn mynd trwy ganol y môr ar dir sych.
Dan:
Waw, ia, anhygoel! Ond dydi Josua ddim yr un peth â Moses nac ydy. Roedd Moses yn sbesial. Roedd Duw wrth ei fodd hefo Moses. Dw i ddim yn meddwl bod Josua’n ddigon da i’n harwain ni drwy ganol afon yr Iorddonen.
Benji:
Mae’n well i ni brynu cwch – ei di fifty-fifty hefo fi?
Dan:
Dwn i ddim. Dw i ddim yn siŵr. Yli, mae Josua’n dod...’sgwn i be sy ganddo fo i’w ddweud...
Josua:
Dyma sydd gan yr ARGLWYDD eich Duw i’w ddweud!  Dyma sut byddwch chi'n gweld fod y Duw byw gyda chi. Edrychwch! Mae Arch Ymrwymiad Meistr y ddaear gyfan yn barod i'ch arwain chi ar draws yr Afon Iorddonen! Dewiswch un deg dau o ddynion o lwythau Israel — un o bob llwyth. Pan fydd traed yr offeiriaid sy'n cario Arch yr ARGLWYDD, Meistr y ddaear gyfan, yn cyffwrdd dŵr yr afon, bydd y dŵr yn stopio llifo ac yn codi'n bentwr.
Benji:
Nonsens! Nid Moses ydy Josua. Neith o ddim stopio’r afon rhag llifo.
Dan:
Dw i ddim yn meddwl dy fod ti’n gwrando! Nid Josua sydd am stopio’r dŵr rhag llifo, ac nid Moses stopiodd y dŵr rhag llifo chwaith – ond Duw. A’r un Duw ydy Duw Josua a Duw Moses.

Benji:
Eh?

Dan: 
Wel, dw i wedi clywed stori arall... Glywais i fod Duw wedi siarad hefo Josua ac wedi dweud wrtho ei fod yn mynd i wneud Josua'n arweinydd mawr yng ngolwg pobl Israel. Byddwn ni i gyd yn dod i weld fod Duw gyda Josua, yn union fel roedd o gyda Moses.
Benji: 
Ti’n siŵr?

Dan: 
Ydw. Dw i’n hollol sicr. Dw i ddim yn meddwl y bydd angen cwch arnon ni o gwbl. Fydd raid i ni drystio’r Arglwydd i’n harwain ni drwy’r afon Iorddonen ar dir sych!
Benji: 
Clod i Dduw! Dw i’n mynd i bacio!

